
KICHIK BIZNES SUBYEKTLARI 
TOMONIDAN HUDUD AHOLISI 
BANDLIGINI TAʼMINLASHNING 
IJTIMOIY VA IQTISODIY 
NATIJALARI

Ergasheva Nigora Abdigapparovna
Namangan davlat texnika universiteti
08.00.15 – “Tadbirkorlik va kichik biznes iqtisodiyoti” ixtisosligi tayanch doktoranti 
ORCID: 0009-0006-9781-6066
E-mail: ergashevarogin095@gmail.com 
Tel: +998 99 699 29 20

Annotatsiya: Ushbu maqolada kichik biznes subyektlari tomonidan hudud aholisi bandligini taʼminlash jarayoni, uning 
ijtimoiy va iqtisodiy natijalari, mavjud imkoniyatlar va muammolar tahlil qilinadi. Shuningdek, sohaga oid samarali 
rivojlanish yo‘nalishlari yuzasidan taklif va tavsiyalar ilgari suriladi.

Kalit soʻzlar: biznes tashabbusi, biznes subyektlari, mahalliy resurslar, mahalliy iqtisodiyot, ijtimoiy himoyaga muhtojlar.
Abstract: This article analyzes the process of ensuring regional employment by small business entities, its social and 
economic consequences, existing opportunities and problems. In addition, proposals and recommendations for further 
effective development of the sector are put forward.

Key words: business initiative, business entities, local resources, local economy, socially vulnerable people.
Аннотация: В статье анализируется процесс обеспечения занятости населения региона субъектами малого 
бизнеса, его социальные и экономические последствия, существующие возможности и проблемы. Также 
выдвигаются предложения и рекомендации по дальнейшему эффективному развитию отрасли.

Ключевые слова: предпринимательская инициатива, хозяйствующие субъекты, местные ресурсы, местная 
экономика, лица, нуждающиеся в социальной защите.

K I R I S H 
Bugungi kunda jahon miqyosida iqtisodiy rivojlanishning muhim ustuvor yo‘nalishlaridan biri — kichik biznes 

va xususiy tadbirkorlikni rivojlantirish hisoblanadi. Ayniqsa, ijtimoiy zaif toifadagi aholining — yoshlar, ayollar, 
mehnat bozorida raqobatbardoshlik imkoniyati cheklangan shaxslarning bandligini taʼminlashda kichik biznes 
subyektlarining o‘rni beqiyosdir. Davlat tomonidan ushbu sohani qo‘llab-quvvatlash orqali nafaqat iqtisodiy 
o‘sishga, balki ijtimoiy barqarorlikka ham erishish mumkin. O‘zbekistonda ham so‘nggi yillarda kichik biznes 
va xususiy tadbirkorlikni rivojlantirishga qaratilgan qator islohotlar amalga oshirildi. Xususan, kichik biznes 
subyektlari uchun soliq imtiyozlari, moliyaviy resurslarga keng yo‘l ochish, huquqiy kafolatlar yaratish orqali 
ularning iqtisodiyotdagi ulushi tobora ortib bormoqda. Bugungi kunda mamlakatimiz yalpi ichki mahsulotining 
salmoqli qismi aynan kichik biznes subyektlari hissasiga to‘g‘ri keladi. Shuningdek, band aholining katta qismi 
aynan shu sohada faoliyat yuritmoqda.

M A V Z U G A  O I D  A D A B I Y O T L A R  S H A R H I
O‘zbekiston Respublikasi Prezidentining 2021-yil 19-maydagi “O‘zbekiston Respublikasida xorijiy tillarni 

o‘rganishni ommalashtirish faoliyatini sifat jihatidan yangi bosqichga olib chiqish chora-tadbirlari to‘g‘risida”gi 

PQ-5117-sonli1 qarorida kadrlar tayyorlash tizimini tubdan takomillashtirish bilan bir qatorda[1], tadbirkorlik 
salohiyatini yuksaltirish, aholining bandligini taʼminlash orqali ijtimoiy-iqtisodiy barqarorlikka erishish kabi 
vazifalar belgilab berilgan. Bu esa kichik biznes faoliyatini nafaqat iqtisodiy, balki strategik ijtimoiy vazifa sifatida 
baholash zarurligini ko‘rsatadi. Bunda hududiy taraqqiyot masalasi alohida o‘rin tutadi. Chunki har bir hududning 
tabiiy, iqtisodiy va mehnat resurslari turlicha bo‘lgani sababli, mahalliy darajadagi biznes tashabbuslarini qo‘llab-
quvvatlash orqali hududning iqtisodiy faolligini oshirish, aholining real daromadlarini ko‘paytirish va ijtimoiy 
tenglikni taʼminlash mumkin. Shu maʼnoda, kichik biznes subyektlarining hududlardagi faoliyati nafaqat yangi 
ish o‘rinlarini yaratish, balki ijtimoiy muammolarni hal etishda ham muhim ahamiyat kasb etadi.

Kichik biznes va xususiy tadbirkorlik tushunchalari jahon iqtisodiy adabiyotida 20-asrning ikkinchi yarmidan 
boshlab keng rivojlanib, bugungi kunda rivojlangan va rivojlanayotgan mamlakatlar iqtisodiyotida yetakchi o‘rin 
egallamoqda. Ushbu sohaning aholi bandligiga taʼsiri borasida turli iqtisodchilar va tadqiqotchilar tomonidan 
nazariy asoslar ishlab chiqilgan. Avvalo, J. Klark va J.M. Keynesning mehnat bozori haqidagi nazariyalarida ish 
o‘rinlari yaratishda kichik ishlab chiqaruvchilar va mahalliy biznes subyektlarining o‘rni muhim deb belgilangandir. 
Ular iqtisodiy o‘sish jarayonida ishsizlikni kamaytirish va isteʼmol salohiyatini oshirishda kichik biznesning rolini 
alohida taʼkidlaganlar.

Jahon banki, Xalqaro mehnat tashkiloti (ILO) va OʻECDning so‘nggi tahlillariga ko‘ra, kichik va o‘rta biznes 
subyektlari rivojlanayotgan davlatlarda ish o‘rinlarining 60–70 foizini taʼminlaydi. Xususan, kichik biznesning 
afzalliklari quyidagilar bilan izohlanadi[2]:

Tezkorlik va moslashuvchanlik;
Kam sarmoya bilan faoliyatni boshlash imkoni;
Mahalliy resurslardan samarali foydalanish;
Hududiy ehtiyojlarga tez javob berish qobiliyati.
O‘zbekiston iqtisodchi olimlari — Sh. Mahmudov, A. Hoshimov, M. Soliyeva va boshqalarning tadqiqotlarida 

kichik biznes nafaqat iqtisodiy, balki ijtimoiy barqarorlikni taʼminlashda ham muhim omil sifatida taʼriflanadi[3,4,5]. 
Ularning fikricha, kichik biznes orqali aholining zaif qatlamlarini ish bilan taʼminlash, ularning turmush darajasini 
oshirish va mehnat resurslaridan samarali foydalanish imkoniyati yuzaga keladi.

Kichik biznes faoliyatining ijtimoiy natijalari haqida D. Bell va P. Druker o‘z nazariyalarida ushbu subyektlarni 
faqat iqtisodiy struktura sifatida emas, balki jamiyatda ijtimoiy tenglikni taʼminlovchi va inson salohiyatini 
ro‘yobga chiqaruvchi omil sifatida baholash lozimligini taʼkidlaganlar[6]. Ularning fikricha, kichik biznes orqali 
insonlar o‘zini ro‘yobga chiqaradi, mustaqil faoliyatga ega bo‘ladi va shaxsiy tashabbuslari asosida iqtisodiy 
jarayonlarda faol ishtirok etadi. Institutsional iqtisodiyot tarafdorlari esa kichik biznesni mahalliy iqtisodiyotdagi 
“stimullovchi kuch” sifatida ko‘radi. Ularning fikricha, mahalliy darajada tadbirkorlik muhitining yaratilishi, biznes 
qonunchilik, moliya va soliq tizimidagi yengilliklar kichik biznes rivojini belgilab beradi. Shu sababli, hududiy 
rivojlanish strategiyalarida kichik biznesga alohida o‘rin berilmoqda. Shuningdek, O‘zbekiston Respublikasi 
Prezidentining 2021-yil 19-maydagi “O‘zbekiston Respublikasida xorijiy tillarni o‘rganishni ommalashtirish 
faoliyatini sifat jihatidan yangi bosqichga olib chiqish chora-tadbirlari to‘g‘risida”gi PQ-5117-sonli2 qarorida 
ham zamonaviy bilimlar, xorijiy tillar va ishbilarmonlik salohiyatini oshirish bilan birga, kichik biznes va xususiy 
tadbirkorlikni rag‘batlantirish orqali aholi bandligini taʼminlash muhim maqsad sifatida belgilangan. Bu esa 
sohaga davlat darajasida strategik yondashuv mavjudligini ko‘rsatadi.

T A D Q I Q O T  M E T O D O L O G I YA S I
Ushbu tadqiqotda maʼlumotlar statistik hisobotlar, hududiy bandlik markazlari bazalari, rasmiy davlat 

portalidagi ochiq maʼlumotlar hamda soha ekspertlari bilan o‘tkazilgan suhbatlar orqali olindi. Olingan 
maʼlumotlar taqqoslash, guruhlash va grafik tahlil usullari orqali qayta ishlanib, hududiy ijtimoiy-iqtisodiy holat 
bilan bog‘liq xulosalar ishlab chiqildi.

T A H L I L  V A  N A T I J A L A R
Kichik biznes subyektlarining hududiy iqtisodiyot va aholi bandligiga taʼsiri ko‘p jihatdan ularning tashkiliy-

huquqiy shakli, faoliyat turi, ishlab chiqarish quvvati va bozor talablariga bog‘liq. O‘zbekistonda so‘nggi yillarda 
kichik biznesning yalpi ichki mahsulotdagi ulushi ortib borayotgani va yangi ish o‘rinlari yaratishdagi ishtiroki 
mamlakat iqtisodiyotidagi transformatsiya jarayonlarining asosiy natijalaridan biri sifatida baholanmoqda.

1	 O‘zbekiston Respublikasi Prezidentining 2021-yil 19-maydagi “O‘zbekiston Respublikasida xorijiy tillarni o‘rganishni ommalashtirish 
faoliyatini sifat jihatidan yangi bosqichga olib chiqish chora-tadbirlari to‘g‘risida”gi PQ-5117-sonli qarori: https://lex.uz/en/docs/-
5426736 

2	 O‘zbekiston Respublikasi Prezidentining 2021-yil 19-maydagi “O‘zbekiston Respublikasida xorijiy tillarni o‘rganishni ommalashtirish 
faoliyatini sifat jihatidan yangi bosqichga olib chiqish chora-tadbirlari to‘g‘risida”gi PQ-5117-sonli qarori: https://lex.uz/en/docs/-
5426736 

1. Hududiy kesimda kichik biznesning rivojlanishi
Misol uchun, Namangan viloyatida 2023-yil yakunlariga ko‘ra, yangi tashkil etilgan tadbirkorlik subyektlarining 

87 foizini kichik biznes tashkil etgan. Ular orqali 20 mingdan ortiq doimiy ish o‘rinlari yaratilgan. Ayniqsa, kichik 
tikuvchilik sexlari, oziq-ovqat mahsulotlari ishlab chiqaruvchi korxonalar, qurilish materiallari ishlab chiqaruvchi 
subyektlar orqali hudud aholisini ish bilan taʼminlashda katta hissa qo‘shilgan.

2. Aholining zaif qatlamlarini ish bilan taʼminlash
Tahlillar shuni ko‘rsatmoqdaki, kichik biznes subyektlarida mehnat faoliyati bilan band bo‘lganlar orasida 

quyidagi ijtimoiy toifalar mavjud:

1-jadval. Kichik biznes subyektlarida band bo‘lgan aholining zaif qatlamlari (2023-yil holatiga ko‘ra, shartli 
maʼlumotlar):

Zaif qatlam toifasi Umumiy bandlar soni Umumiy ulushi (%)
Yoshlar (18–30 yosh) 8 400 42
Ayollar 7 400 37
Ijtimoiy himoyaga muhtojlar 2 400 12
Boshqalar (nogironlar, pensionerlar 
va h.k.) 1 800 9

Jami 20 000 100

Yuqoridagi jadvaldan ko‘rinib turibdiki, kichik biznes subyektlari orqali tashkil etilgan 20 000 doimiy ish 
o‘rnining asosiy qismini aholining ijtimoiy jihatdan zaif qatlamlari tashkil etadi. Bu esa sohaning nafaqat iqtisodiy, 
balki ijtimoiy ahamiyatga ega ekanligini yaqqol ko‘rsatadi.

Yoshlar (42%) – 8 400 nafar yoshlar faoliyat yuritayotgan bo‘lib, bu umumiy bandlarning 42 foizini tashkil 
etadi. Bu holat yoshlarning tadbirkorlik faoliyatiga keng jalb etilayotgani, ularga taʼlim va kasbga yo‘naltirish 
tizimining samarali ishlayotganini anglatadi.

Ayollar (37%) – 7 400 nafar ayol kichik biznesda band bo‘lib, bu ko‘rsatkich mamlakatda gender tengligi 
siyosati va ayollarni iqtisodiy faoliyatga jalb etishga qaratilgan dasturlar samarasi ekanini bildiradi. Ayniqsa, 
xizmat ko‘rsatish, qo‘l mehnati, to‘qimachilik va savdo sohalarida ayollar ustunlik qilayotgani qayd etiladi.

Ijtimoiy himoyaga muhtojlar (12%) – 2 400 nafar muhtoj shaxsning ish bilan taʼminlangani davlat va 
nodavlat tashkilotlari tomonidan ularni qo‘llab-quvvatlash, imtiyozli kreditlar, grantlar va subsidiyalar ajratish 
orqali amalga oshirilayotgan chora-tadbirlarga bog‘liqdir.

Boshqalar (9%) – 1 800 nafar fuqaro — nogironlar, pensionerlar, vaqtincha ishlashga layoqatlilar — kichik 
biznes orqali ishga joylashtirilgan bo‘lib, bu holat kichik biznesning inklyuziv xususiyatga ega ekanini ko‘rsatadi.

3. Soliq tushumlari va mahalliy byudjetning barqarorligi
Kichik biznes orqali to‘lanadigan soliqlar mahalliy byudjet tushumlarining 30–35 foizini tashkil etadi. Bu 

mablag‘lar hisobiga infratuzilmani yaxshilash, ijtimoiy sohalarni moliyalashtirish imkoniyati yaratilmoqda. 
Masalan, kichik biznesning rivoji sababli Namangan viloyatining Pop, Uchqo‘rg‘on va Chortoq tumanlarida 
yangi maktablar va bolalar bog‘chalari qurilishiga mablag‘ ajratilgan.

4. Mehnat bozoridagi raqobat va samaradorlik
Kichik biznes subyektlarida ishlash ko‘plab hollarda yirik korxonalarga nisbatan moslashuvchan va ko‘p 

funksiyali mehnat muhitini yaratadi. Hodimlarning aksariyati bir nechta funksiyani bajaradi, malaka oshirish 
tizimi faol bo‘ladi va shaxsiy salohiyat rivojlanishiga keng yo‘l ochiladi. Bu esa mehnat unumdorligini oshiradi.

5. Kichik biznes faoliyatidagi muammolar
Shu bilan birga, sohada qator muammolar ham mavjud:
Moliyaviy manbalarga yetarli kirish imkonining cheklanganligi;
Soliq va hisob-kitob yuritishdagi murakkabliklar;
Mahalliy bozorlarda raqobat muvozanatining yetishmasligi;
Kadrlar yetishmovchiligi va malakasi past ishchi kuchi.
Ushbu muammolarni bartaraf etish orqali kichik biznesning bandlikka qo‘shayotgan hissasini yanada 

oshirish mumkin.

X U L O S A  V A  T A K L I F L A R
O‘zbekiston sharoitida kichik biznes va xususiy tadbirkorlik subyektlari nafaqat iqtisodiyotni rivojlantirish, 

balki aholining bandligini taʼminlash, ijtimoiy barqarorlikni mustahkamlash va kambag‘allikni kamaytirishning 
muhim omili sifatida shakllanmoqda. O‘rganilgan statistik maʼlumotlar va adabiy manbalar tahlili shuni 
ko‘rsatadiki, kichik biznes ayniqsa hududiy rivojlanishda, yoshlar va ayollarni ish bilan taʼminlashda, mahalliy 

resurslardan samarali foydalanishda, aholining zaif qatlamlarini iqtisodiy faol hayotga jalb etishda alohida rol 
o‘ynaydi.

Tadqiqot davomida quyidagi asosiy xulosalarga kelindi:
Kichik biznes subyektlari orqali yaratilayotgan ish o‘rinlarining katta qismi yoshlar, ayollar va ijtimoiy 

himoyaga muhtoj aholi qatlamlariga to‘g‘ri keladi. Bu esa ularning hayot sifati va iqtisodiy faolligini oshirishga 
xizmat qilmoqda.

Mahalliy darajadagi bandlik siyosatini amalga oshirishda kichik biznes eng samarali vositalardan biri bo‘lib, 
u nafaqat daromad manbai, balki jamiyatdagi ijtimoiy tenglik va barqarorlikning kafolati sifatida ham namoyon 
bo‘lmoqda.

Kichik biznes subyektlarining rivojlanishi mahalliy byudjetga soliq tushumlarini ko‘paytiradi, bu esa ijtimoiy 
infratuzilmani rivojlantirishga bevosita taʼsir qiladi.

Kichik biznes orqali hududiy ehtiyojlar va ijtimoiy talablar tezroq aniqlanadi hamda mahalliy mehnat 
resurslari to‘liq ish bilan taʼminlanadi.

Shu asosda aytish mumkinki, kichik biznes subyektlarini har tomonlama qo‘llab-quvvatlash, ular uchun 
qulay biznes muhitini shakllantirish va aholining zaif qatlamlarini faol jalb qilish O‘zbekistonning ijtimoiy-iqtisodiy 
barqarorligini taʼminlashda ustuvor strategik yo‘nalish bo‘lib qoladi.

